Na Deartháireacha Grimm

Amhránaithe  Bhremen

Bhí seanasal ina chónaí ar fheirm in aice le baile Bhremen. Nuair a bhí sé óg rinne sé obair mhór. Anois bhí sé róshean chun obair a dhéanamh. Ní raibh an feirmeoir sásta leis. Bhí sé chun é a mharú.

“B’fhearr dom imeacht,” a deir an t-asal. “Tá guth breá agam. Rachaidh mé go baile Bhremen. Beidh mé i m’amhránaí ansin.”

D’imigh sé leis. Chonaic sé madra ar thaobh an bhóthair. Bhí an madra faoi bhrón. 

“Cad atá ort?” a deir an t-asal. 

“D’fhág mé mo bhaile,” a deir an madra. “Bhí mo mháistir chun mé a mharú mar go bhfuil mé róshean chun an teach a ghardáil. Níl a fhios agam cad a dhéanfaidh mé.”

“Tar liom go Bremen le bheith i d’amhránaí,” a deir an t-asal. 

“Tá go maith,” a deir an madra.

D’imigh siad leo. Chonaic siad cat ar thaobh an bhóthair. Bhí an cat ag caoineadh.

“Cén fáth a bhfuil tú ag caoineadh?” a deir an t-asal. 

“D’fhág mé mo bhaile,” a deir an cat. “Níl mo mháistreás sásta liom mar go bhfuil mé róshean chun lucha a mharú.”

“Ná bíodh imní ort,” a deir an t-asal. “Tá guth álainn agat. Tar linn chun canadh i mbaile Bhremen.”

Shiúil siad leo arís. Chonaic siad coileach ar bharr claí.  Bhí sé ag glaoch os ard. 

“Cad atá ort?” a deir an t-asal. “Cén fáth a bhfuil tú ag glaoch?”

“Tá cuairteoirí ag teacht amárach,” arsa an coileach, “agus tá mo mháistreás chun mé a róstadh don dinnéar.”

“Cén fáth?” arsa an t-asal.

“Mar go mbím ag glaoch rómhinic.”

“Ach is amhránaí an-mhaith tú,” a deir an t-asal. “Tar linn chun canadh i mbaile Bhremen, más mian leat.”

Shiúil siad leo arís i dtreo an bhaile mhóir.

Bhí an oíche ag teacht. Bhí siad fuar, tuirseach. 

“Níl aon áit chodlata againn,” a deir an t-asal. 

D’eitil an coileach go barr crainn. Chonaic sé teach éigin.

“Rachaimid go dtí an teach sin,” ar seisean.

Bhí an oíche dorcha. Shiúil siad go dtí an teach. D’fhéach an t-asal tríd an bhfuinneog. 

“Cad a fheiceann tú, a asail?” a deir an coileach.

“Cad a fheicim?” a deir an t-asal. “Bhuel, is le gadaithe an teach seo. Tá siad ina suí ag an mbord, agus tá go leor bia mhaith acu.”

“Sin teach maith,” a deir an madra.

“Sea,” a deir an t-asal. “Caithfimid plean a dhéanamh chun na gadaithe a chur amach as.”

Chuimhnigh siad ar phlean maith. Sheas an t-asal faoin bhfuinneog. Sheas an madra ar a dhroim, sheas an cat ar dhroim an mhadra agus d’eitil an coileach in airde ar dhroim an chait. Ansin lig siad go léir scréach uafásach agus léim siad le chéile isteach tríd an bhfuinneog.

“Ababú! Púcaí!” Lig na gadaithe scréach astu agus as go brách leo amach an doras. 

Shuigh na hamhránaithe chun boird agus d’ith siad an bia go léir. Ansin, chuaigh siad ag lorg áit chodlata. Bhí tuirse an domhain orthu.

Chodail an cat ag an tine, chodail an madra in aice an dorais, luigh an t-asal sa chlós agus chodail an coileach ar cheann de na rachtaí.

Ach faoin am sin, bhí na gadaithe tar éis teacht ar ais.

“Ní chreidimse i bpúcaí! Raiméis!” a deir duine amháin acu. “Tá mise chun dul isteach sa teach!”

Bhí sé an-dorcha ar fad istigh sa teach. 

“Caithfidh mé solas a fháil,” a deir an gadaí. “Cá bhfuil an tine?”

Chonaic sé rud éigin dearg. Cheap sé gur tine é. Chuir sé cipín isteach ann chun é a lasadh, ach cad a bhí ann ach… súil an chait! Scríob an cat é, bhain an madra greim as, thug an t-asal cic dó, agus scread an coileach: “Co-co-co-cailiú!”

Rith an gadaí ar nós na gaoithe ar ais chuig a chairde.

“Ná téigí ar ais chuig an teach sin!” a deir sé. “Tá cailleach ina luí cois na tine. Tá púcaí i bhfolach taobh thiar den doras agus sa chlós, agus tá an diabhal féin thuas ar na rachtaí! Rachaimid ar lorg tí eile!”

Is mar sin a fuair na hamhránaithe teach compordach dóibh féin. Ní dheachaidh siad go Bremen ar chor ar bith, ach d’fhan siad sa teach go sona sásta an chuid eile dá saol.

